
				এই পৃষ্ঠাটোৰ বৈধকৰণ হৈছে


এন্ধাৰত চাকি এটা কঁপিছে


গাত মোৰ সুবাস লাগিছে, মোৰ তেজৰ গহীন এন্ধাৰ ঘুলি এটিত বা-মাৰলি উঠিছে

তোমাক বিচাৰিছো কাষত, তোমাৰ শীৰ্ণ আঙুলিৰে

তুলি আনা মাজসাগৰৰ পানী

মোক তুলি ধৰা, গাত জাপি দিয়া তোমাৰ তৰাখচিত বুকুৰ আহিন;

প্ৰতি নিশাই মই এনেকৈ গুচি আহো তোমাৰ এই জীপাল বোকাৰ মাজলৈ

মই গজালি মেলিব খোজো, মই হ’ব খোজো

এগছি সেউজীয়া ধান।


মোক এবাৰ সোমাই যাব দিয়া তোমাৰ এই বুকুৰ জলাশয়ত

তোমাৰ জোঙা পৃষ্ঠভূমিত

মোক এবাৰ শুবলৈ দিয়া, মোক তুলি ধৰা পানীৰ পৰা

শুভ্ৰ কাপোৰেৰে মুখ ঢাকি মই গুচি যাম সাগৰৰ সিটো পাৰে


পালতৰি হাত জোকাৰি যাব নাবিকবোৰে—

মোৰ গাত তোমাৰ সুবাস লাগিছে— অচিন বা-মাৰলি উঠিছে

তেজৰ গভীৰ এন্ধাৰ ঘূলি এটিত

চাকি এটি কঁপিছে-চাকি এটি কঁপিছে।

ৰচনাকাল : ১৯৯৭

